
Om plyndring og kapring i norske farvatn

Forord

Historiene om Kaptein Sabeltann i Dyreparken i Kristiansand og Jack Sparrow i «Pirates of the Carribean»-filmane er fulle av gull og tull, og begge desse kjende sjørøvarkapteinane har noko litt komisk over seg. Det er kanskje ikkje så rart sidan dei er fantasifigurar som nokon har laga for å underhalda. Akkurat som Kaptein Sorte Bill, som Thorbjørn Egner har skrive om, eller Kaptein Krok frå historia om Peter Pan og ein heil del andre kjende sjørøvarar.

Men under overflata skjuler det seg eit djupt alvor. For piratar og sjørøvarar har verkeleg eksistert og er ikkje noko folk har funne på berre for å ha noko spennande å fortelja om. I tusenvis av år har lovlause menn (og nokre kvinner òg) gjort alle verdas havområde utrygge for vanlege sjøfolk.

Dei har levd på utsida av samfunnet, og ofte har dei hatt sine eigne reglar dei har levd etter. Felles for alle er at dei har vore røvarar. I staden for å jobba for løna si, har dei plyndra og stole frå andre menneske.

Sjørøvarane var ofte i harde kampar, og mange døydde eller fekk store skadar. Dei kunne mista både hender og bein. Difor er det ikkje så rart at piratane i bøker og filmar har trefot eller ein krok der handa skulle ha vore – eller lapp over auga. For sjørøvarane som levde av å slåst, var faren for å bli alvorleg skadd ein del av kvardagen.

Og det var ikkje nødvendigvis berre dumt. Dess skumlare sjørøvarane såg ut, dess større sjanse var det for at sjømennene som blei angripne, gav seg utan kamp. Difor gjorde sjørøvarane alt dei kunne for både å sjå og høyrast ut så skremmande som mogleg.

Dei mest populære forteljingane handlar som regel om piratane i Karibia eller er i alle fall inspirert av piratane som herja på den andre sida av Atlanterhavet. Men me treng slettes ikkje å reisa over havet for å finna spennande forteljingar om piratar og offera deira. Difor trong heller ikkje folka som jakta på piratane, alltid å reisa så langt. Faktisk er det ganske mykje sjørøvarhistorie frå Noreg og havområda rundt oss.

Desse historiene handlar om kapringar og plyndring, om kongar og dronningar og om store flokkar med piratar som sette byar i brann på jakt etter verdisaker. Og det er mange som døyr. Dei blir kasta på sjøen, halshogde eller hengde.

For dei verkelege sjørøvarane var verken komiske eller fantasifigurar. Dei var brutale menn og kvinner som kjempa heilt ekte kampar, med livet som innsats.

